
So isch es halt
So isch es halt uf däre Welt:
Der eint' hät Spreu, der ander Geld,
Der eint' ißt Fleisch, der ander Gräs,
Der einte Salm, der ander Chäs,

Der eint' isch dünn, der ander fett,
Der einte wüescht, der ander nett,
Der einte blind, der ander lahm,
Der einte wild, der ander zahm,
Der einte schwarz, der ander rot,
Der eint' schüßt blind, der ander Schrot,
Der eint' isch groß, der ander chly,
Der einte grob, der ander fy,
Der eint' mit Hüehnermischt verziert,
Der ander gmolet, parfümiert,
Der einte chrampft, der ander spilt,
Der eint' isch nüt, der ander gilt,
Der einte sitzt vergnüegt bim Jaß,
Der ander brucht en Reisepaß,
Der eint' stolziert mit Stöcklischueh,
Der ander macht kein Schlarpe zue,
Der einte flügt, der ander fallt,
Der einte brucht, der ander zallt,
Der einte nimmt, der ander schenkt,
Der einte schwätzt, der ander denkt,
Der einte hättet Tag und Nacht,
Der ander fluechet, daß es chracht,
Der eint' benötigt Schlof und Rueh,
Der ander schletzt ihm Türe zue,
Der einte schreit, der ander singt,
Der einte chrücht, der ander springt,
Der eint' verhalt sich reserviert,
Der ander schimpft und räsonniert,
Der einte hangt am alte Zopf,
Der ander hät viel Neus im Chopf,
Der einte schafft, der ander trinkt,
Der einte rücht, der ander stinkt,
Der eint' isch chräftig, stark und gsund,
Der ander hät kei gueti Stund,
Der einte treit en noble Frack,
Em andere fehlt de Hosesack,
Der eint' blybt uf em Poste stoh,
Der ander rennt wäg nüt devo,
Der einte huset früh und spot,
Der ander sich uf Gmeind verlot,
Der eint' isch tapfere Soldat,
Der ander hindergoht de Staat,
Der einte isch en guete Christ,
Der ander nennt sich Bolschewist,
Und intressant isch zletscht am Aend,
Daß alii no in Himmel wänd. Peterli

